
Almennar upplýsingar 

Leiðsögn erlendra ferðamanna, fyrst svæðisleiðsögn og síðan leiðsögn um landið 

allt, hefur lengi verið kennd við Símenntun Háskólans á Akureyri. Við endurskoðun 

námsins árið 2022 var horft til skýrslu starfshóps ferðamálaráðuneytis frá 2021 um 

menntun leiðsögumanna á Íslandi og Evrópustaðalsins EN15565:2008 (Tourism 

Services-Requirements for the provision of professional tourist guide training and 

qualification programmes) að viðbættum fjórum séríslenskum þáttum er varða 

öryggi, náttúruvernd, neytendavernd og sjálfbærni. 

Kennsluskrá er birt með fyrirvara um breytingar. 

Inntökuskilyrði 

▪ Stúdentspróf eða sambærileg menntun.

▪ Gott vald á íslensku.

▪ Standast inntökupróf í því tungumáli sem umsækjandi hyggst nota í leiðsögn

og skólinn getur boðið þjálfun í.

Inntökupróf í erlendum tungumálum verða í nóvember 2022, hvert próf kostar kr. 

12.000. Hægt er að þreyta próf í fleiri en einu tungumáli. Óski nemandi eftir að fá 

fyrra nám metið verður hvert tilfelli metið sérstaklega. 

Kennslutilhögun 

Námið skiptist á þrjár annir og er skipulagt þannig að hægt sé að sinna því samhliða 

starfi og óháð búsetu. Á hverri önn eru þrjár staðlotur en þess á milli stunda 

nemendur nám í gegnum Canvas kennsluvef skólans. Fyrirlestrar og annað 

kennsluefni verður aðgengilegt á kennsluvefnum og munu fyrirlestrar birtast 

nemendum þar á mánudögum og þriðjudögum. Að auki munu kennarar í einstökum 

námskeiðum boða til fjarfunda með nemendum. 

Skyldumæting er í staðlotur á Akureyri sem eru alla jafnan frá hádegi á fimmtudegi til 

seinni parts á sunnudegi en þá er m.a. farið í æfingaferðir. Sömuleiðis verða allir 

nemendur að taka þátt í hringferð um landið í lok vorannar 2024. 

Kennsla fer fram á íslensku. 

Til að útskrifast þurfa nemendur að hafa lokið 20 klukkustunda námskeiði í fyrstu 

hjálp. Símenntun HA mun standa fyrir slíku námskeiði á vorönn 2024. 

Meginmarkmið leiðsögunámsins 

Að nemendur öðlist staðgóða þekkingu og færni til að geta sinnt starfi 

leiðsögumanns af fagmennsku og í samræmi við Evrópustaðalinn EN 15565:2008. 

Að námi loknu á nemandi að: 

- Hafa tileinkað sér lykilfærni leiðsögumanns í samskiptum við ferðamenn og

ferðaþjónustuaðila.

- Þekkja sérstöðu Íslands hvað varðar náttúru, sögu og menningu og vera fær um

að miðla viðeigandi upplýsingum til ferðamanna þannig að upplifun þeirra verði

raunhæf mynd af landi og þjóð.

- Búa yfir víðtækri þekkingu á helstu ferðamannastöðum og leiðum og vita hvaða

afþreying og þjónusta er í boði á hverjum stað.

- Geta aflað gagna og upplýsinga fyrir fjölbreyttar ferðir með ólíka hópa

ferðamanna um landið ásamt því að veita áreiðanlegar upplýsingar hverju sinni.

- Vera meðvitaður um helstu skipulagsþætti ferða, geta lagt mat á ferðagögn og

mótað ferðir með leiðsögn um landið í samræmi við væntingar vinnuveitanda og

gesta.

- Búa yfir fullnægjandi orðaforða og kunnáttu í því tungumáli sem leiðsagt er á.

- Vera meðvitaður um mikilvægi þess að fylgja ætíð settum öryggisreglum og vera

til fyrirmyndar þegar kemur að umgengni við náttúruna, náttúruvernd og

sjálfbærni.

- Hafa skilning á eðli ferðaþjónustunnar sem atvinnugrein, mikilvægi hennar og

umfangi.

- Þekkja lög og reglugerðir sem tengjast störfum leiðsögumanna.

Námsmat 

Námsmat er fjölbreytilegt og byggir á munnlegum og skriflegum prófum, verkefnum, 

umræðum og frammistöðumati. 

Fagráð og umsjón með námi 

Stefán Guðnason, forstöðumaður Símenntunar Háskólans á Akureyri 

Margrét K. Jónsdóttir, verkefnastjóri námsins 

Ingibjörg Elín Jónasdóttir, verkefnastjóri námsins 

Guðrún Þóra Gunnarsdóttir forstöðumaður Rannsóknarmiðstöðvar ferðamála 

Elías Bj. Gíslason forstöðumaður gæða- og þróunarsviðs Ferðamálastofu 

Kennarar 

Fjölmargir kennarar og fyrirlesarar koma að náminu, hver og einn sérfræðingur á 

viðkomandi sviði. 

Verð og greiðslufyrirkomulag 

Námið spannar þrjár annir, frá upphafi árs 2023 til vors 2024. 

Heildarverð námsins er kr. 750.000 kr. Að auki greiða nemendur sjálfir fyrir 

inntökupróf, fæði í öllum ferðum svo og gistingu í hringferð um landið. Námsgögn, 

utan efnis frá kennurum eru ekki innifalin í skólagjöldum. 

Semja má um greiðslufyrirkomulag áður en nám hefst og er t.d. hægt að deila 

greiðslum niður á annir eða kjósa greiðsludreifingu til allt að 36 mánaða. 

Ekki er hægt að krefjast endurgreiðslu ef nemandi ákveður að hætta í námi á 

námstíma. 

Styrkir 

SBA-Norðurleið styrkir námið með því að leggja til rútur og bílstjóra í æfingarferðir. 

Vakin er athygli á að ýmis stéttarfélög og vinnuveitendur veita góða námsstyrki. 

Einnig veitir Vinnumálastofnun upplýsingar og ráðgjöf varðandi margvísleg 

námsúrræði fyrir einstaklinga í atvinnuleit. 

Námskeiðslýsingar 

SAG – Saga Íslands 

Vorönn 2023 

Umfang: 9 kennslustundir og próf 

Á námskeiðinu er rætt um ólík tímabil og valda atburði í sögu Íslands fram um miðja 

20. öld. Þeirra á meðal má nefna landnám, kristnitöku, stofnun og fall þjóðveldis,

siðaskipti, einokun, einveldi og sjálfstæðisbaráttu. Einnig er fjallað um sambúð lands

og þjóðar m.t.t. náttúruhamfara og plága. Jafnframt er hugað að lífsskilyrðum,

húsakosti, atvinnuháttum og menningu.

Hæfniviðmið 

Að nemendur: 

- Hafi haldgóða þekkingu á sögu landsins.

- Geti aflað upplýsinga um sögu landsins og metið áreiðanleika þeirra.

- Búi yfir færni til að fjalla um mismunandi efni úr sögu Íslands í hnitmiðuðu máli.

Kennsluaðferðir 

Fyrirlestrar og upptökur. 

Námsmat 

Verkefni og rafrænt próf. 

Kennari  

Bragi Guðmundsson, prófessor í sagnfræði við kennaradeild HA. 

JAR 1 – Jarðfræði Íslands 

Vorönn 2023 

Umfang: 17 kennslustundir og próf 

Á námskeiðinu er lögð áhersla á sérkenni Íslands, myndun landsins, eldvirkni, 
jarðskjálfta, jökla, vatnsföll og jarðhita og nýtingu þeirra. Fjallað er um þróun 
hugmynda innan jarðfræðinnar, flekakenninguna, jarðsögu Íslands, jarðlög, 
eldstöðvakerfi og bergtegundir. Dæmi um þessa þætti verða sérstaklega valin út frá 
náttúruperlum Norðurlands. Sérkenni landslags Norðurlands er lýst, mismunandi 
svæði tekin fyrir og hugað að hvers ber að gæta á hverjum stað. Komið er inn á 
samspil náttúruafla og náttúruvár. Sérstaklega verður fjallað um jarðfræði 
Mývatnssveitar. 

Hæfniviðmið 

Nemandi geti útskýrt fyrir ferðamönnum: 

- Kenningar jarðfræðinga um helstu náttúrufyrirbrigði sem sjást á

ferðamannaleiðum og ferðamannastöðum.

- Flekakenninguna og myndun Atlantshafshryggjarins og tengsl hans við Ísland.

- Ýmsar gerðir eldfjalla, eldvirkni og orsakir tíðra eldgosa á Íslandi.

- Virku gossvæðin og jarðskjálftasvæðin.

- Mismun á jarðfræði og eldvirkni hér á landi og á öðrum stöðum á jörðinni.

- Hveri og hverasvæði.

- Jarðhita og nýtingu hans hér á landi.

- Jökla, jökulrof og jöklabúskap.

- Landslag, steindir og berg.

Kennsluaðferðir 

Fyrirlestrar, upptökur og umræður. 

Námsmat 

Próf. 

Kennari  

Jóhann Ísak Pétursson, jarðfræðingur og leiðsögumaður 

LEI – Leiðsögn 

Vorönn 2023, haustönn 2023, vorönn 2024 

Umfang: 16 kennslustundir 

Á námskeiðinu er fjallað ítarlega um hlutverk leiðsögumanna í ferðaþjónustu, skyldur 

þeirra, ábyrgð og mikilvægi þess að hafa fagmennsku ætíð í forgrunni. Farið er í 

helstu þætti mannlegra samskipta, hópstjórn, leiðtogastjórnun og lögð áhersla á 

jákvæð og ábyrg samskipti við ferðamenn og alla samstarfsaðila. Rætt er um 

fjölbreytta menningu og siði til að auka næmni fyrir þörfum ólíkra hópa og til að sjá 

Ísland betur með augum gesta. Fjallað verður um sjálfbærni í ferðaþjónustu, 

mikilvægi náttúruverndar og aðferðir umhverfistúlkunar kynntar. 

Nemendur fá auk þess þjálfun í leiðsögutækni og læra að beita henni á jákvæðan og 

árangursríkan hátt. Í því fellst þjálfun í framsögn, raddbeitingu, tjáningu og 

frásagnaraðferðum en einnig í að setja saman stutta pistla um áhugaverð efni. 

Samskiptatækni eins og líkamstjáning, framkoma, framsetning og orðaforði gegna 

þar veigamiklu hlutverki svo og notkun hljóðnema og tækja. Fjallað er um ólíkar 

tegundir ferða, skipulagningu og útfærslu þeirra svo og mismunandi markhópa. Farið 

verður yfir mikilvægi þess að leiðsögumenn fari eftir settum verkferlum og 

vinnureglum er varða öryggi í ferðum. Rætt um almenn starfsskilyrði leiðsögumanna, 

siðareglur og atvinnumöguleika. Leiðsögn - félag leiðsögumanna kynnt. 

Ætíð er áhersla á að nemendur læri að bera virðingu fyrir náttúrunni og verði færir 

um að umgangast gesti á faglegan og uppbyggilegan hátt sem gerir dvöl þeirra 

eftirminnilega. 

Hæfniviðmið 

Að nemendur: 

- Þekki hlutverk, réttindi og skyldur leiðsögumanna.

- Þjálfist í hópstjórnun og þekki árangursríkar leiðir í samskiptum við fólk af ólíkum

uppruna og með mismunandi þarfir.

- Miðli fróðleik og nauðsynlegum upplýsingum á áhugaverðan, hnitmiðaðan og

viðeigandi hátt.

- Kunni skil á leiðsögutækni og geti notað algengan hjálparbúnað, t.d. hljóðnema

og hljóðkerfi.

- Fylgi öryggisreglum og sýni gott fordæmi í umgengni við náttúruna.

- Geti brugðist við óvæntum atvikum, t.d. óveðri og áföllum.

- Skilji mikilvægi náttúruverndar og séu meðvitaðir um sjálfbærni.

Kennsluaðferðir 

Fyrirlestrar, upptökur, umræður og verkefni. 

Námsmat 

Lokið / ólokið. 

Kennari  

Margrét Kristín Jónsdóttir, tungumálakennari og leiðsögumaður. 

VIN – Vinna við pistlagerð og þjálfun tungumála 

Vorönn 2023, haustönn 2023, vorönn 2024 

Umfang: 19 kennslustundir 

Námskeiðið hefst með kynningu á leiðsögunáminu og notkun Canvas 

kennslukerfisins.  

Viðfangsefni námskeiðsins er þjálfun í pistlagerð sem byggir á vandaðri 

upplýsingaöflun, skipulögðum vinnubrögðum og varðveislu gagna. Nemendur útbúa 

áhugaverða og fróðlega pistla um land og þjóð í samræmi við viðfangsefni 

leiðsögunámsins. Mikilvægt er að tileinka sér góð vinnubrögð svo að pistlar nýtist 

sem best í framtíðinni. 

Nemendur eru þjálfaðir í málhópum með raunhæfum verkefnum og sjálfstæðum 

vinnubrögðum, bæði í stað- og fjarnámi. Áhersla er á munnlega færni. Mikilvægt er 

að huga að raddbeitingu, vera skýrmæltur og áheyrilegur. Unnið verður með 

almennan og sérhæfðan orðaforða á kjörmálinu.  

Lögð er áhersla á hnitmiðaða, líflega frásögn sem í senn er grípandi og skemmtileg. 

Hæfniviðmið 

Að nemendur: 

- Kunni að setja saman vandaða og áhugaverða pistla sem byggja á þekkingu á

sögu og náttúru Íslands, samfélagi, listum og menningu.

- Búi yfir fullnægjandi orðaforða til að miðla upplýsingum og fróðleik til ferðamanna

á kjörmálinu.

- Flytji mál sitt á áheyrilegan og áhugaverðan hátt.

Kennsluaðferðir 

Fyrirlestrar, æfingar í staðlotum og vettvangsferðum, verkefni, upptökur á síma og 

para- / hópvinna. 

Námsmat 

Munnleg próf úr pistlum úr völdum námskeiðum, skriflegir pistlar, frammistöðumat. 

Umsjón  

Ingibjörg Elín Jónasdóttir kennari, ferðamálafræðingur og leiðsögumaður 

Margrét Kristín Jónsdóttir tungumálakennari og leiðsögumaður 

FER – Ferðaþjónusta 

Vorönn 2023, haustönn 2023, vorönn 2024 

Umfang: 34 kennslustundir 

Námskeiðið er umfangsmikið og spannar það helsta í sögu ferðaþjónustu í heiminum 

og á Íslandi. Lykilhugtök í ferðamálafræðum verða kynnt og fjallað um mismunandi 

starfsgreinar innan ferðaþjónustu, skipulagningu ferða og ferðaframboð. Áhersla er 

lögð á að varpa ljósi á starfsumhverfi ferðaþjónustu á Íslandi með umfjöllun um 

ábyrga markaðssetningu, umhverfisvernd, sjálfbærni, öryggi og þjónustugæði. Þá fá 

nemendur kynningu á nokkrum ólíkum ferðaþjónustuaðilum. Fjallað er um lög og 

reglugerðir sem tengjast ferðaþjónustu á Íslandi, tryggingar og leyfi. Gerð er grein 

fyrir mikilvægum opinberum stofnunum og samtökum sem tengjast ferðaþjónustu og 

rýnt í tölfræðilegar upplýsingar og rannsóknir sem tengjast greininni. Farið verður yfir 

helstu atriði er lúta að skipulagningu ferða m.t.t. mismunandi árstíða og 

áhersluatriða. Vetrarferðir og norðurljós munu fá sérstaka umfjöllun. Kynnt verða 

undirstöðuatriði varðandi náttúrutúlkun, rötun, aðstoð við ljósmyndun og fleiri hagnýt 

atriði. 

Hæfniviðmið 

Að nemendur: 

- Þekki sögu og þróun ferðaþjónustu í heiminum.

- Átti sig á mismunandi ferðum og þörfum ólíkra markhópa.

- Geti skipulagt ferð sem uppfyllir viðmið um efnistök, tímastjórnun og

öryggisatriði.

- Séu meðvitaðir um samspil náttúruverndar og ferðaþjónustu.

- Þekki hlutverk Almannavarna ríkisins og viðbragðsáætlanir á þekktum

ferðamannastöðum.

- Þekki lög og reglur sem ná yfir ferðaþjónustu á Íslandi og lúta að réttindum,

skyldum, öryggismálum, tryggingum og neytendavernd.

- Þekkja muninn á því að starfa sem launþegi og verktaki ásamt því að vita hvað

þarf til að stofna eigin rekstur tengdan leiðsögn.

- Hafi þekkingu á helstu stofnunum og samtökum sem tilheyra stoðkerfi

ferðaþjónustunnar.

- Séu meðvitaðir um hlutverk og starfsemi þjóðgarða og geti nýtt sér það sem þeir

hafa að bjóða.

Kennsluaðferðir 

Fyrirlestrar, upptökur, vettvangsferðir, umræður, verkefni, hópavinna. 

Námsmat 

Lokið / ólokið. 

Umsjón og kennarar 

Ingibjörg Elín Jónasdóttir kennari, ferðamálafræðingur og leiðsögumaður 

Ýmsir sérfræðingar og fyrirlesarar 

VET – Vettvangsnám 

Vorönn 2023, haustönn 2023, vorönn 2024 

Umfang: Vettvangsferðir í staðlotum og hringferð. 

Á námskeiðinu er lögð áhersla á að nemendur kynnist helstu ferðaleiðum landsins af 

eigin raun, mest þó á Norðurlandi en einnig á höfuðborgarsvæðinu og hringinn í 

kringum landið. Farið er í kynnis- og æfingaferðir um Akureyri, Eyjafjörð, Siglufjörð, 

Skagafjörð, Mývatnssveit, Jökulsárgljúfur og Húsavík. Þessar ferðir eru áætlaðar í 

staðlotunum en eru nokkuð háðar veðri. Leiðbeint er um framsetningu á efni, 

framburð og orðaforða. Áhersla er lögð á að nemendur tengi frásagnir við það sem 

fyrir augu ber hverju sinni og æfi notkun hljóðnema. 

Í lok vorannar 2024 verður farin hringferð um landið þar sem fjölmargir 

ferðamannastaðir eru sóttir heim. Í ferðinni fá nemendur tækifæri til að æfa leiðsögn 

á erlendum tungumálum í raunverulegum aðstæðum.  

Nemendur bera kostnað af uppihaldi og gistingu í ferðum. 

Hæfniviðmið 

Að nemendur: 

- Þekki algengar ferðaleiðir og geti leiðsagt á þeim.

- Geti undirbúið leiðsögn sem hæfir ólíkum svæðum og hópum.

- Þekki aðstæður á helstu viðkomustöðum ferðamanna.

- Geti lesið í ferðagögn og fylgt ferðaáætlun.

- Kunni skil á grunnatriðum tíma- og hópstjórnunar.

Kennsluaðferðir 

Vettvangsferðir og umræður. 

Námsmat 

Frammistöðumat og dagbók. 

Umsjón  

Ingibjörg Elín Jónasdóttir kennari, ferðamálafræðingur og leiðsögumaður 

Margrét Kristín Jónsdóttir tungumálakennari og leiðsögumaður 

LÍF – Lífríki Íslands, GRÓ – gróður og DÝR – dýralíf 

Vorönn 2023 

Umfang: 16 kennslustundir og próf 

Fjallað er um vistkerfi lands og sjávar, þróun lífríkis og búsvæði helstu lífvera á og 

við landið. Sérstök áhersla er lögð á sérkenni íslenska lífríkisins. Kynntar verða 

breytingar sem hafa orðið á lífríkinu í tímans rás og hvers má vænta í framtíðinni. 

Rætt verður um nýtingu auðlinda m.t.t. sérstöðu Íslands. 

Námskeiðið skiptist í tvennt. 

Annars vegar er fjallað um flóru Íslands og sérstöðu hennar, helstu flokka plantna og 

ýmsar nytjaplöntur. Farið er yfir gróðursögu landsins með hliðsjón af gróðureyðingu, 

endurheimt landgæða og sjálfbærni. Lögð er áhersla á náttúruvernd, friðlýsingu og 

umgengni við auðlindir.   

Hins vegar er fjallað um dýralíf á Íslandi og einkenni þess. Gerð er grein fyrir 

sérstöðu íslensku húsdýranna og hvernig vægi þeirra hefur þróast í tímans rás með 

ríkri áherslu á hestinn og sauðkindina. Ítarleg umfjöllun verður um villt spendýr, fugla 

og ólík kjörsvæði þeirra. Á sama hátt verður farið yfir einkenni lífríkis í hafi, bæði 

spendýra og fiska. 

Hæfniviðmið 

Að nemendur: 

- Kunni skil á lífríki og helstu vistkerfum Íslands.

- Þekki sérstöðu flóru landsins, algengar blóm- og trjátegundir og geti gert grein

fyrir gróðursögu landsins.

- Þekki einkenni fuglalífs á Íslandi og helstu fuglategundir.

- Þekki algengustu dýrategundir í og við landið og geti fjallað um nýtingu þeirra fyrr

og nú.

- Þekki áherslur í umhverfismálum, náttúruvernd og sjálfbærni í ferðaþjónustu.

Kennsluaðferðir 

Fyrirlestrar, upptökur, umræður og verkefni. 

Námsmat 

Verkefni, umræður og próf. 

Kennarar  

Brynhildur Bjarnadóttir, skógvistfræðingur og dósent í náttúruvísindum við 

kennaradeild HA. 

Hreiðar Þór Valtýsson, fiskifræðingur og dósent í sjávarútvegsfræði við 

auðlindadeild HA 

KYF – Kynnisferðir á eigin vegum 

Vorönn 2023, haustönn 2023, vorönn 2024 

Umfang: Vettvangs- og verkefnavinna skv. námskeiðslýsingu 

Nemendur fara í ýmsar ferðir á eigin vegum til að kynnast störfum leiðsögumannsins. 

Mælt er með því að nota sumartímann til þess, en þá er auðveldast að sjá sem 

flestar hliðar starfsins. Fara þarf í a.m.k. tvær dagsferðir með reyndum 

leiðsögumönnum til að kynnast störfum á vettvangi. Æskilegt er að þessar ferðir séu 

dagsferð í Mývatnssveit og Gullni hringurinn eða sambærilegar ferðir sem bera þarf 

undir kennara fyrir fram. Nemandi fylgist með og skráir skv. lista ýmislegt um upplifun 

sína í þessum ferðum og heldur dagbók. 

Umsjónarmenn námsins leita eftir samningum við viðurkennd ferðaþjónustufyrirtæki 

til að nemendur fái að fara í þessar ferðir þeim að kostnaðarlausu. 

Einnig þurfa nemendur að fara á einn af eftirtöldum stöðum, kynna sér sérstöðu hans 

og hvað það er sem laðar ferðamenn þangað. Unnin verða bæði stutt skrifleg 

verkefni svo og myndbandsverkefni sem þarf að undirbúa áður er haldið er á 

vettvang. Staðirnir eru: Laufás í Eyjafirði, Grenjaðarstaður í Aðaldal, Bustarfell í 

Vopnafirði, Glaumbær í Skagafirði, Skógar undir Eyjafjöllum, Landnámssetur Íslands 

í Borgarnesi, Árbæjarsafn í Reykjavík og Landnámssýningin í Aðalstræti í Reykjavík. 

Að auki heimsækir nemandi þéttbýliskjarna / bæjarfélag á Íslandi að eigin vali sem 

hann telur vera ákjósanlega ferðamannastað og gerir grein fyrir í máli og myndum 

hvað hann hefur upp á að bjóða. 

Hæfniviðmið 

Að nemendur: 

- Þekki verklag reyndra leiðsögumanna og fyrirkomulag algengra dagsferða.

- Þekki söfn sem tengjast sögu og menningu liðinna alda.

- Geti tekið saman hagnýtar upplýsingar um ferðaþjónustu og afþreyingu á völdum

stað.

Kennsluaðferðir 

Vettvangsferðir á eigin vegum. 

Námsmat 

Verkefni. 

Umsjón  

Ingibjörg Elín Jónasdóttir kennari, ferðamálafræðingur og leiðsögumaður 

Margrét Kristín Jónsdóttir tungumálakennari og leiðsögumaður 

ÍSL – Ísland alla leið 

Haustönn 2023 

Umfang: 40 kennslustundir og próf 

Markmið þessa umfangsmikla námskeiðsins er að nemendur þekki helstu ferðaleiðir 

og áfangastaði á Íslandi og geti leiðsagt ólíkum hópum ferðamanna um land allt. 

Fjallað er um og áhugaverð sérkenni hvers landshluta, þekkta áfangastaði, 

þjóðgarða, friðlýst svæði og möguleika til afþreyingar. Athygli er beint að náttúru, 

sögu, menningu og mannlífi hvers svæðis. Að auki er fjallað um hagnýt atriði er lúta 

að ábyrgum ferðavenjum. 

Nemendur þjálfast í að afla upplýsinga og skipuleggja leiðsögn um ákveðin svæði. 

Við þá vinnu þurfa þeir að flétta saman eigin heimildavinnu og námsefni úr öðrum 

námskeiðum leiðsögunámsins.  

Hæfniviðmið 

Að nemendur: 

- Kunni skil á helstu ferðaleiðum landsins.

- Séu færir um að afla upplýsinga og undirbúa leiðsögn í samræmi við þarfir ólíkra

hópa.

- Þekki sérkenni algengra áfangastaða um land allt hvort heldur sem um er að

ræða náttúru, sögu, menningu eða afþreyingu.

- Geti miðlað upplýsingum til ferðamanna á áhugaverðan og ábyrgan hátt.

Kennsluaðferðir 

Fyrirlestrar, upptökur, umræður og verkefni. 

Námsmat 

Verkefni, skrifleg og munnleg próf. 

Kennarar  

Ingibjörg Elín Jónasdóttir kennari, ferðamálafræðingur og leiðsögumaður 
Margrét Kristín Jónsdóttir tungumálakennari og leiðsögumaður 

JAR 2 – Svæðisbundin jarðfræði 

Haustönn 2023 

Umfang: 8 kennslustundir og próf 

Á námskeiðinu er tekin fyrir jarðfræði mismunandi svæða á Íslandi, sérstaklega á 

Norðurlandi. Lögð er áhersla á jarðfræðileg sérkenni hvers svæðis fyrir sig og 

myndun helstu fyrirbrigða. Þar má t.d. nefna ummerki landreks og eldvirkni ásamt 

jarðhita. Mismunandi uppbyggingu og niðurrif landsins sem lýsir sér í ólíku landslagi 

eftir landshlutum. Einnig er leitast við að svara algengum spurningum ferðamanna 

um landslag og náttúruperlur víðs vegar um land.  

Hæfniviðmið 

Að nemendur geti útskýrt eftirfarandi fyrir ferðamönnum: 

- Jarðfræðileg sérkenni mismunandi landsvæða.

- Eldgosasögu mismunandi gosbelta.

- Virkar gosreinar og jarðskjálftasvæði á tilteknum svæðum.

- Jarðhita í mismunandi landshlutum og nýtingu hans.

- Jökla, jökulrof og jöklabúskap á mismunandi svæðum.

- Virkjun vatnsafls og gufuafls víða um land.

- Einkennandi steindir og berg á mismunandi svæðum landsins.

- Kenningar jarðfræðinga um helstu náttúrufyrirbrigði sem sjást á

ferðamannaleiðum og ferðamannastöðum.

- Hvað má lesa úr landslaginu á hverjum stað eða landshluta

Kennsluaðferðir 

Fyrirlestrar, upptökur og umræður. 

Námsmat 

Próf. 

Kennari 

Jóhann Ísak Pétursson, jarðfræðingur og leiðsögumaður 

SAM – Íslenskt samfélag 

Haustönn 2023 

Umfang: 16 kennslustundir og próf 

Á námskeiðinu er íslenskt nútímasamfélag í forgrunni. Fjallað er um hvernig  byggð, 

fólksfjöldi, atvinnuvegir, staða á vinnumarkaði og efnahagur hefur þróast frá 

aldamótunum 1900 til dagsins í dag. Farið er yfir stjórnskipun landsins, þrískiptingu 

ríkisvaldsins, lýðræði, mannréttindi og málefni innflytjenda. Gerð er grein fyrir 

opinberri stjórnsýslu, t.d. hvernig staðið er að mennta- og heilbrigðismálum. Farið er 

yfir stöðu Íslands innan alþjóðasamfélagsins. Auk þess er fjallað um daglegt líf á 

Íslandi með áherslu á fjölbreytileika og menningu. 

Hæfniviðmið 

Að nemendur: 

- Kunni skil á byggðaþróun og samfélagsbreytingum síðustu áratuga.

- Þekki samsetningu atvinnulífsins og geti m.a. sagt ferðamönnum frá

ferðaþjónustu, sjávarútvegi, iðnaði og landbúnaði.

- Geti gert grein fyrir mikilvægi nýsköpunar og hátækniiðnaðar og nefnt dæmi um

íslensk hátæknifyrirtæki sem hafa skapað sér nafn á alþjóðavettvangi.

- Þekki stjórnskipan landsins, hlutverk Alþingis og helstu verkefni ríkis og

sveitarfélaga.

- Geti útskýrt vinnumarkaðinn og stöðu innflytjenda.

- Geti fjallað um ólíkar fjölskyldugerðir, fjölmenningu, matarmenningu, tómstundir,

íþróttaiðkun og lýðheilsu.

- Þekki helstu hátíðir og menningarviðburði.

- Þekki áreiðanlega gagnagrunna sem nýtast við miðlun tölulegra upplýsinga.

Kennsluaðferðir 

Fyrirlestrar, upptökur, umræður og verkefni. 

Námsmat 

Verkefni og próf. 

Kennari / Kennarar 

Valgarður Reynisson sagnfræðingur og kennari í VMA 

MEN – Íslensk menning 

Vorönn 2024 

Umfang: 20 kennslustundir og próf 

Námskeiðið er kynning á helstu listgreinum og menningararfi þjóðarinnar. Fjallað er 

um hvernig verkmenning, alþýðulist og dægurmenning hafa þróast í aldanna rás. 

Fjallað er um byggingalist og dæmigerð einkenni mismunandi tímabila. Rakin er 

saga tónlistar og sönghefðar í landinu frá alþýðulist til atvinnuskapandi útflutnings. 

Fjallað er um kvikmyndagerð á Íslandi, vinsælar íslenskar kvikmyndir og vaxandi 

áhuga á Íslandi sem tökustað fyrir erlendar kvikmyndir. Sagt er frá helstu söfnum og 

setrum landsins og hvernig vægi þeirra hefur breyst með vaxandi ferðaþjónustu.  

Hæfniviðmið 

Að nemendur: 

- Kunni skil á helstu fornbókmenntum, Íslendingasögum og þjóðsögum.

- Geti sagt frá þekktustu rithöfundum og verkum þeirra sem hafa verið þýdd á

erlend tungumál.

- Þekki merkustu listamenn á sviði mynd-, högg- og byggingarlistar frá miðri 19. öld

til dagsins í dag.

- Þekki helstu söfn og setur, hlutverk þeirra í nútímasamfélagi og gildi þeirra fyrir

ferðaþjónustu.

- Geti rakið þróun húsakosts á Íslandi og hvernig hann hefur breyst í takt við

tækniframfarir og byggingarefni.

- Þekki helstu strauma og stefnur í byggingalist sem og einkenni ákveðinna

tímabila frá 1920 – 2020.

- Geti sagt frá þekktum íslenskum kvikmyndum og tengt þær við ferðaleiðir.

- Þekki tökustaðir vinsælla erlendra kvikmynda og sjónvarpsþátta.

- Geti sagt frá tónlistarlífi þjóðarinnar og þekktum íslenskum tónlistarmönnum.

Kennsluaðferðir 

Fyrirlestrar, upptökur, umræður og verkefni. 

Námsmat 

Verkefni og próf. 

Kennari / Kennarar 

N.N. 

FRA – Ísland framtíðarinnar 

Vorönn 2024 

Umfang: 10 kennslustundir 

Markmið námskeiðsins er að veita nemendum sýn á ýmsar hugmyndir um nánustu 

framtíð lands og þjóðar. Fjallað er um samfélagsleg málefni eins og þróun fólksfjölda, 

atvinnugreina, og framtíðarspár um fjölda erlendra ferðamanna. Komið verður inn 

orkumál, nýtingu auðlinda, hátækniiðnað, sjálfbærni og framtíðaráætlanir er varða 

þjóðgarða og svæða sem njóta sérstakrar verndar. Veður, jöklabúskapur og 

loftslagsmál verða til umfjöllunar sem og náttúruvá og viðbragðsáætlanir. 

Hæfniviðmið 

Að nemendur: 

- Þekki hugmyndir um hvernig helstu atvinnugreinar þjóðarinnar muni þróast í

framtíðinni.

- Þekki spár um þróun mannfjölda og fjölda ferðamanna.

- Kunni skil á hugmyndum um orkumál, t.d. smávirkjanir, vindorkuver og

rafbílanotkun.

- Geti gert grein fyrir hvers konar náttúruvá þjóðin gæti þurft að takast á við.

- Þekki hugmyndir vísindamanna um loftslagsmál og framtíð jökla á Íslandi.

Kennsluaðferðir 

Fyrirlestrar, upptökur og verkefni. 

Námsmat 

Lokið / ólokið. 

Umsjón  

Ingibjörg Elín Jónasdóttir kennari, ferðamálafræðingur og leiðsögumaður 

Kennarar  

Ýmsir sérfræðingar og fyrirlesarar. 


